
Proposatutako bizibidean errotzea
	Egintzak 9, 26-31
	1 Joan 3, 18-24
	Joan 15, 1-8


· “Ni naiz” esaera bi bider ageri zaigu gaurko testu laburrean. Joanen ebanjelioan sarritan erabiltzen den esaera da. Jesusek Jainko izaera duela adierazi nahi digu. Judutar erlijioan Moises aurrean Jainkoak antzeko aldarrikatu zuen: “naizena naiz” (Yahveh izena hortik sortua da, Irteera 3,14). Antzinako kulturetan norbaiten hitz eta esanetan antzematen zen nortasuna.

Nor eta zer zen, ba, Jainkoa? Herria sustatu eta salbatzen duena. Hau da: Jainkoa eragile da, suspertzaile. Izaera honetakoa da Jesus.
· Jesusen mintzaldi hau Azken Afariko giroan txertatua dago. Heriotza aurreko aitorpen lerroan doa: “garbitu eta kimatua” izateko ordua datorkio. Nolabait hurrengo orduetan jasan behar duena eta, ikasleak partekatuko ote duten itzala ageri. Laster ikusiko da Getsemaniko otoitzalditik aurrera bakar-bakarrik utzi dutela.

Une zailetan berarekin jarraitzen dutenek, gorabehera latzak izanda ere, kemen berri bat lortuko dute.

· Jesusen hitzak bizitzaren ardatzari josiak egoteaz gain, bere proposamenaren balioa eta maila azpimarratzen dute. Hitz gorenak dira hemen esandakoak eta guretzat erronka. Ez dira soilik noizbait entzun ala ezagutu ditugun hitzak –historikoak-, baizik gugan errotu eta bizirik iraun dezaketenak. Hitz horiek “kimatu eta garbi” dezakete gure bizi-jarrera. Benetako maitasunetik emanak direlako eta maitasun jarrerara eraman gaitzaketelako. Jarraitzaile izateak hitz horien egia bizitzan txertatu eta gauzatzea eskatzen du: “bizi programa” uzten digu Jesusek. Era berean, erronka eta deialdi dira.
Izan ere, bide horretan itsasten denak fruitua izango du. Zein fruitua? Agian beste batzuen aurrean garbi geratzea bide honen balioa (sinestun baten fruitua beste sinestu bat litzateke). Agian giza garapenari eragingo diola, beste espiritu bizi batek bultzatu eta aurrerabidean jarriko gaituelako.

Aurreko bi kapituluei begiratzen badiegu, han zera esaten zaigu: 13.nean elkarri maitatzea, eta 14.nean Jesus maitatzea. Hortaz, benetako fruitua gure maitasun ekintzak lirateke. “Fruiturik ematen ez duen ahiena” elkarteko partaide izan bai, baina maitasuna lantzen ez duena litzateke.

· Gure gaurko kristau izaerari galdegaia luzatzen dio ebanjelio testu honek. Zer ari zaigu eskatzen gaurko kristau elkarteari mahatsondo den Kristoren “ahienak” izateak? Zeintzuk dira gure arteko fruitu onak?
Mintzaldi osoan batasunean irauteko deia sumatzen da. Gerora, Joanen I. Gutunean elkarte barneko desadostasunak aipatzen dira. Arazo hori gertatzear egon zitekeen Joanek ebanjelio pasarte honetan batasun erregua Jesusek behin eta berriro azaltzean.

· Lehen esaldian Jesusek dio “egiazko” mahatsondoa bera dela. Honek argi adierazi nahi du badaudela beste aukerak, bestelako aukerabideak. Baina Jesusengan errotu eta irauten duena Jainkoagan errotua balego bezala dela. Horri Jainkoak landaketa egingo dio, nekazariak mahatsondoa txukuntzen eta atontzen duen bezala.

Nola errotu Jesusengan? Berak agertutakoa (bere Hitzaren mezu eta muina dena) egikaritzen eta bizitzen saiatuz.
